
GOPENG - Lembaga Pemasaran Pertanian Persekutuan (FAMA) telah membuka 20 pusat pengumpulan

sementara (PPS) bagi buah-buahan bermusim di seluruh Perak bagi menangani lambakan durian tempatan.

Pengarah FAMA Perak, Azleena Zainal Abidin berkata, ia bertujuan memudahkan proses pengumpulan,

pembersihan, penggredan dan pemasaran hasil buah-buahan khususnya bagi durian yang kini memasuki musim

puncak. "Selain itu, kita turut memperluaskan rangkaian pemasaran durian melalui Program Jualari Agro Madani,

Agrobazaar, jualan di pejabat-pejabat kerajaan, kawasan perumahan serta pelbagai lokasi jualan strategik di

seluruh negara. "Inisiatif ini membolehkan pengguna mendapatkan durian segar yang berkualiti pada harga

berpatutan," katanya ketika ditemui di Program Jualan Mega Agro Madani di sini semalam. Program tersebut

disempurnakan oleh Pengerusi Jawatankuasa Pembangunan Luar Bandar, Perladangan, Pertanian & Industri

Makanan Perak, Datuk Mohd. Zolkafly Harun. Antara tarikan utama program ialah penawaran 5,000 unit set

Kombo Madani dengan harga promosi RM10 berbanding harga asal RM20. Selain itu, pengunjung turut

berpeluang mendapatkan pelbagai hasil pertanian segar termasuk 20 metrik tan durian, lebih 15 metrik tan

buah-buahan tempatan, serta 450 unit set dulang durian yang ditawarkan dengan harga RM30.


